
समकालीन बांग्ला स्त्री कविता-
एक सविनय निवेदन 

बेबी शॉ 

भारत की स्वतंत्रता के बाद के काल में बांग्ला कविता में एक महत्त्वपूर्ण 
योगदान स्त्री कवियों का है। यों ऐसा नहीं है कि इस समय से पहले स्त्री कवियों 
की क़लम से कविता का भीतरी संसार उजागर नहीं हुआ, लेकिन आज़ादी के 
बाद का कालखंड जिसे बांग्ला-कविता-परिसर में ‘उत्तर जीवनानंद काल’ कहते 
हैं; उसमें उस समय का बंगाल है जिसमें कविता आधुनिकता की प्राथमिक राह 
को पार कर एक उत्तर आधुनिक काल में चली गई। यहाँ परंपरावाद धीरे-धीरे 
अस्तित्ववाद के साथ घुल-मिल रहा है और इस क्रम में बंगाल का काव्यात्मक 
चिंतन भी। इस स्थिति में बांग्ला कविता में एक अलग स्वर निर्मित हुआ। उस समय 
की स्त्री कवियों ने सामाजिक-सांस्कृतिक-राजनीतिक विचारों, कामुकता, उत्पीड़न 
और वर्गविषयक चेतना को अपनी कविताओं में दर्ज किया। इस प्रकार इस 
रचनाशीलता में स्त्रीवादी और लैंगिकता-संबंधी विचार प्रमुखता से आने प्रारंभ हुए। 
बांग्ला कविता ने तब देखा कि कैसे स्त्रियों की आवाज़ बांग्ला साहित्य का नक़्शा 
बदल सकती है। राजलक्ष्मी देवी (जन्म : 1927) ने इसमें प्रधान भूमिका निभाई। 

राजलक्ष्मी देवी पचास के दशक की उन स्त्री कवियों में से एक हैं जिनका 
व्यक्तित्व अत्यंत चमकदार है। अगर हम बांग्ला कविता के इतिहास की समीक्षा 
करें तो पाएँगे कि उन्नीसवीं सदी और रवींद्रनाथ के समय में कुछ ऐसी स्त्री-
कवि उदित हुईं जिनके लेखन का मुख्य विषय दाम्पत्य-प्रेम था। वह भी पति 

प्रवेश




